
1. Cyflwyniad 

Mae gwasanaethau mamolaeth a newyddenedigol ledled y DU yn ymdrechu i 

ddarparu gofal diogel ac o ansawdd uchel, ond mae pryderon yn parhau ynghylch 

amrywiad o ran diogelwch ac ansawdd. Mae llawer o wasanaethau mamolaeth a 

newyddenedigol wedi bod yn destun adolygiadau ôl-weithredol proffil uchel yn dilyn 

pryderon difrifol ynghylch ansawdd a diogelwch a methiannau systemig.  Ym mis 

Ebrill 2019, yn dilyn pryderon difrifol, rhoddwyd gwasanaethau mamolaeth a 

newyddenedigol Bwrdd Iechyd Prifysgol Cwm Taf Morgannwg o dan fesurau 

arbennig, a chynhaliwyd adolygiad annibynnol.  
 

Nododd Adroddiad Mewnwelediadau Gwasanaethau Mamolaeth Bwrdd Iechyd 

Prifysgol Bae Abertawe Llais, a gyhoeddwyd ym mis Mai 2025, brofiadau 512 o bobl 

a oedd wedi defnyddio gwasanaethau mamolaeth ym Mae Abertawe yn ystod y 

blynyddoedd diwethaf, mewn perthynas â’u taith trwy feichiogrwydd, genedigaeth a 

gofal ôl-enedigol. 

 

Ym mis Gorffennaf 2025, cyhoeddwyd adroddiad yr adolygiad annibynnol o 

wasanaethau mamolaeth a newyddenedigol ym Mwrdd Iechyd Prifysgol Bae 

Abertawe. Yn ogystal, cyhoeddodd grŵp cymorth mamolaeth Bae Abertawe ei 

adolygiad dan arweiniad teuluoedd o wasanaethau mamolaeth Bae Abertawe, gyda 

dros 50 o deuluoedd yn cyfrannu at yr adroddiad. Tynnodd y tri adroddiad sylw at 

brofiadau annerbyniol cleifion a theuluoedd, materion diwylliannol, materion staffio, 

hyfforddiant ac adnoddau, pryderon amgylcheddol a phryderon diogelwch.  

 

Yn dilyn cyhoeddi adroddiad Llais, comisiynodd Ysgrifennydd y Cabinet dros Iechyd 

a Gofal Cymdeithasol asesiad i sicrhau a yw gwasanaethau mamolaeth a 

newyddenedigol ledled Cymru yn darparu gofal diogel a thosturiol, ac a yw 

gwasanaethau wedi dysgu o'r adolygiadau a gynhaliwyd i wasanaethau yng 

Nghymru a ledled y DU.   

 

2. Rhesymeg 

Mae datganiad ansawdd Llywodraeth Cymru yn adeiladu ar y weledigaeth 5 

mlynedd ar gyfer dyfodol gofal mamolaeth yng Nghymru (2019), sy'n canolbwyntio ar 

gyflawni gwasanaethau mamolaeth o ansawdd uchel yng Nghymru – sut olwg sydd 

ar yr hyn sy’n dda. Mae Llywodraeth Cymru yn ceisio cael sicrwydd ynghylch ble 

rydym ni nawr o ran ymdrechion i wella, a deall beth sydd angen ei wneud nesaf i 

adeiladu gwelliant parhaus mewn gwasanaethau, sut mae byrddau iechyd yn 

ymgysylltu â menywod a theuluoedd yn gynharach yn eu hadolygiadau ymchwilio 

unigol, a lleihau oedi wrth ymateb pan fydd angen atebion ar fenywod a theuluoedd 

i'w cwestiynau a'u pryderon.  

 

Mae'r asesiad sicrwydd hwn, a gomisiynwyd yn genedlaethol, yn rhan o gyfres o 

ymyriadau y mae Llywodraeth Cymru wedi ymrwymo iddynt er mwyn sicrhau bod y 

rhaglen cefnogi diogelwch mewn gofal mamolaeth a newyddenedigol yn parhau i fod 

yn gyfoes ac yn ymatebol i dystiolaeth sy'n newid er mwyn gwella canlyniadau. Bydd 

yn sicrhau bod profiadau byw menywod, babanod a theuluoedd yn cael eu clywed yn 

llawn a'u defnyddio i lywio datblygiad yr argymhellion cenedlaethol. Bydd lleisiau 

staff, a'u profiadau o weithio yn y gwasanaethau hyn, yr un mor bwysig. Dylid nodi, 

yng Nghymru, y gallai fod angen i'r staff sy'n gweithio mewn gwasanaethau 

mamolaeth ddefnyddio'r gwasanaethau yn y gorffennol.  Bydd yr asesiadyn 

canolbwyntio ar asesu ansawdd a diogelwch gwasanaethau mamolaeth a 

newyddenedigol ledled Cymru. Bydd yn nodi meysydd o arferion da a'r rhai lle gallai 

fod risg neu bryder gweddilliol o fewn gofal mamolaeth a newyddenedigol. Bydd yn 

casglu gwybodaeth gan ddefnyddio nifer o ddulliau, gan ddarparu mewnwelediadau 

a chanfyddiadau i'r Cadeirydd Annibynnol a'r Panel Asesu. 

   

3. Nodau 

Nodau'r asesiad sicrwydd yw: 

• Rhoi sicrwydd ynghylch ansawdd a diogelwch gwasanaethau mamolaeth a 

newyddenedigol a datblygu set o argymhellion cenedlaethol. 

• Hyrwyddo cydraddoldeb a chysondeb trwy nodi ac ymdrin ag unrhyw amrywiad 

diangen yn ansawdd a chanlyniadau gofal. 

• Sicrhau bod profiadau byw menywod, teuluoedd a staff yn cael eu clywed a’u bod 

yn llywio'r argymhellion cenedlaethol. 

• Cyflymu gwelliant trwy gasglu, dathlu a lledaenu’r hyn a ddysgir o arferion 

rhagorol ar draws yr holl wasanaethau. 

• Cryfhau’r trosolwg cenedlaethol o ansawdd a diogelwch amenedigol (mamolaeth 

a newyddenedigol) trwy asesiad cyflym unedig, sydd wedi’i arwain gan brofiad ac 

sy’n seiliedig ar dystiolaeth, a gynhelir mewn partneriaeth â menywod a 

theuluoedd, staff, darparwyr ac arweinwyr systemau. 

• Diogelu menywod, teuluoedd a staff trwy sicrhau bod unrhyw bryderon ansawdd 

neu ddiogelwch yn cael eu nodi, eu huwchgyfeirio a'u datrys yn gyflym, gydag 

effaith fesuradwy a chynaliadwy. 

 

4. Amcanion 

Amcanion yr asesiad sicrwydd yw:  

• darparu asesiad ‘cyflwr cyfredol’ o ansawdd a diogelwch gwasanaethau 

amenedigol ym mhob bwrdd iechyd ledled Cymru, wedi’i ategu gan drosolwg 

cenedlaethol.  

• cynnal asesiad ansawdd a diogelwch cenedlaethol system gyfan, sy'n seiliedig ar 

dystiolaeth, o wasanaethau amenedigol mewn partneriaeth â menywod a 

theuluoedd, staff, darparwyr ac arweinwyr systemau, gydag allbynnau a ddisgrifir 

ar lefel byrddau iechyd a lefel genedlaethol, mewn adroddiad ar gyfer 

Ysgrifennydd y Cabinet dros Iechyd a Gofal Cymdeithasol.  

• sicrhau bod unrhyw risg neu bryderon diogelwch ac ansawdd sy'n dod i'r amlwg 

yn cael eu gweithredu a'u gwella'n gyflym, fel bod gwasanaethau'n gyson ddiogel 

ac o ansawdd uchel.  

• asesu unrhyw amrywiad yn ansawdd gofal a chanlyniadau ar draws yr ystod o 

lwybrau amenedigol.  

• sicrhau bod arferion rhagorol yn cael eu nodi a'u rhannu i'w mabwysiadu'n 

genedlaethol.  

• sicrhau bod mewnwelediadau gan fenywod a theuluoedd, defnyddwyr 

gwasanaethau, staff, darparwyr ac arweinwyr systemau yn llywio argymhellion 

sy'n seiliedig ar dystiolaeth.  

• datblygu ymhellach fesurau sicrwydd gweithredadwy sy'n ategu gwelliannau 

cynaliadwy a gofal teg.  

 

Cynhelir yr asesiad yn erbyn meini prawf allweddol yn y Datganiad Ansawdd 

cenedlaethol a'r Safonau Ansawdd, ynghyd â'r camau galluogi ategol.  

 

 

 

5. Cwmpas 

Bydd yr asesiad sicrwydd hwn yn darparu asesiad cymesur, ac yn bennaf, asesiad 

cyfoes, o wasanaethau amenedigol (mamolaeth a newyddenedigol) a ddarperir gan 

fyrddau iechyd ym mhob rhan o GIG Cymru. Wrth gyfoes, rydym yn golygu asesiad 

wedi'i seilio yn y presennol: cipolwg ar arfer, diwylliant a phrofiadau y byd sydd 

ohoni. Er y bydd yr asesiad yn cynnwys rhywfaint o ddadansoddiad ôl-weithredol o 

ddata a thystiolaeth berthnasol, ni fwriedir iddo fod yn adolygiad ôl-weithredol. Yn lle 

hynny, bydd yn canolbwyntio ar ystod gynrychioliadol o leoliadau a phwyntiau 

gwasanaeth cyfredol ar hyd y llwybr amenedigol, gan asesu integreiddio 

gwasanaethau amenedigol, eu trefniadau llywodraethu, arweinyddiaeth, data sy'n 

seiliedig ar ansawdd, trefniadau cyfredol, diwylliant a chanlyniadau i nodi cryfderau, 

cyfleoedd i wella, ac unrhyw feysydd pryder y mae angen gweithredu arnynt ar 

unwaith. Bydd y ffocws ar ofal clinigol a gyflawnir o fewn 2025. Gyda'i gilydd, bydd y 

canfyddiadau'n rhoi darlun clir a chytbwys o wasanaethau amenedigol ledled Cymru 

er sicrwydd.  

 

 

6. Methodoleg 

Bydd y dull yn ymgorffori asesiad ac iddo nifer o ddulliau i ganiatáu triongli tystiolaeth 

yn erbyn Datganiad Ansawdd GIG Cymru.  Bydd y broses hon yn cynnwys ffrydiau 

gwaith unigol ac yn cael ei datblygu mewn cydweithrediad â'r cadeirydd annibynnol 

a'r panel arbenigol. Bydd y ffrydiau gwaith yn cynnwys: 

 

• Barn menywod a theuluoedd  

• Adolygiad pen-desg o ddata cenedlaethol a data byrddau iechyd a gedwir gan 

PG GIG Cymru 

• Adolygiad pen-desg o argymhellion cenedlaethol (DU) mewn adolygiadau 

mamolaeth a newyddenedigol blaenorol, a'r effaith. 

• Digwyddiadau ymgysylltu â theuluoedd, i gynnwys cymunedau lleiafrifoedd 

ethnig, cymunedau nad ydynt yn cael eu clywed yn aml a grwpiau 

anghydraddoldeb. 

• Digwyddiadau ymgysylltu â gweithwyr gofal iechyd proffesiynol. 

• Data o hunanasesiadau sefydliadol. 

• Ymweliadau â safleoedd clinigol ar draws llwybrau mamolaeth a 

newyddenedigol, gofal cynenedigol, ôl-enedigol, wardiau esgor a'r gymuned. 

Rhaid uwchgyfeirio unrhyw bryderon diogelwch ac ansawdd, yn ogystal â meysydd 
sy'n ymwneud ag arferion rhagorol a amlygwyd drwy'r broses i'r panel asesu er 
mwyn sicrhau gweithredu ar unwaith.   

Ffrwd Waith 1 - Asesiad o'r data a'r dystiolaeth sy'n gysylltiedig â 
gwasanaethau mamolaeth a newyddenedigol:  

• Nodi'r risgiau ansawdd a diogelwch trwy archwilio data cenedlaethol i ddeall 

risgiau lleol a chenedlaethol penodol. 

• deall amrywiadau yn y ffordd y darperir gofal a chydymffurfiaeth â chanllawiau 

cenedlaethol ym mhob cam o'r llwybrau mamolaeth a newyddenedigol 

• Deall lefel y gwydnwch mewn systemau mamolaeth a newyddenedigol er mwyn 

galluogi'r gwasanaeth i nodi a rheoli risgiau ar gyfer achosion unigol. 

• Deall risgiau yn y modelau darparu gofal mewn gwasanaethau mamolaeth a 

newyddenedigol a ddarperir ar draws y cyd-destun unigryw yng Nghymru.  

• Deall ansawdd a dibynadwyedd y gofal a ddarperir i'r rhai sydd â risgiau uwch. 

• Nodi problemau recriwtio, cadw, addysg a hyfforddiant, gan gynnwys heriau 

staffio o ran staff meddygol, nyrsio, newyddenedigol, bydwreigiaeth a staff 

cymorth ar draws y llwybr cyfan. 

• Archwilio sut mae arfer gorau cenedlaethol yn cael ei nodi a'i weithredu mewn 

byrddau iechyd, a sut mae hyn yn cael ei rannu i alluogi mabwysiadu. 

Ffrwd Waith 2 - Adolygu adolygiadau blaenorol o wasanaethau mamolaeth o 
bob cwr o'r DU yn ystod y 10 mlynedd diwethaf.  

• Amlygu themâu sy'n codi dro ar ôl tro mewn gwasanaethau mamolaeth a 

newyddenedigol 

• Amlygu cryfderau yng Nghymru trwy ddeall faint o'r argymhellion hynny sydd 

wedi cael eu gweithredu, a'u heffaith. 

• Deall unrhyw rwystrau ynghylch pam nad yw'r argymhellion hynny wedi'u 

mabwysiadu na'u gweithredu'n llawn 

• Amlygu unrhyw risgiau neu wyriadau sy'n benodol i'r cyd-destun Cymreig. 

Ffrwd Waith 3 – Ymgysylltu â menywod, rhieni a theuluoedd 

• Ymgysylltu'n eang ar draws pob rhanbarth yng Nghymru, er mwyn deall dysgu o 

brofiadau cadarnhaol menywod, babanod a theuluoedd a chan y rhai sydd wedi 

cael eu niweidio wrth ddarparu gofal mamolaeth a newyddenedigol. 

• Deall disgwyliadau teuluoedd yn llawn o ran gofal diogel a thosturiol mewn 

gwasanaethau mamolaeth a newyddenedigol. 

• Deall sut y gall gwasanaethau dadfriffio a'r broses 'gweithio i wella' gefnogi 

byrddau iechyd i ymgysylltu â menywod a theuluoedd ar gam cynharach yn eu 

hadolygiadau ymchwiliad unigol a lleihau oedi cyn ymatebion pan fydd angen 

atebion ar fenywod a theuluoedd i'w cwestiynau a'u pryderon. 

Ffrwd Waith 4 - Deall profiadau staff mewn gwasanaethau amenedigol 

• Ymgysylltu'n eang ar draws pob rhanbarth yng Nghymru, er mwyn deall 
profiadau'r gweithlu (timau amlddisgyblaethol) sy'n gweithio ym maes gofal 
mamolaeth a newyddenedigol. 

• Deall diwylliant gofal a thrugaredd, a yw diogelwch seicolegol a rhyddid i siarad 
yn rhan annatod o wasanaethau mamolaeth a newyddenedigol 

• Deall a yw'r tîm amlddisgyblaethol yn adlewyrchu nodweddion timau medrus, yn 
enwedig o ran arloesi a chreadigrwydd, ac ymatebion pan fydd pethau'n mynd o 
chwith wrth ddarparu gofal mewn gwasanaethau mamolaeth a newyddenedigol. 

• Deall a oes arferion adferol a goruchwylio ar waith i helpu staff sy'n rhan o 

ymchwiliad i ddysgu ac adfer eu hymarfer fel rhan o'r Tîm Amlddisgyblaethol? 

 

Ffrwd Waith 5 - Arweinyddiaeth, diwylliant a llywodraethu sefydliadol gofal 

iechyd.  

• Archwilio effeithiolrwydd arweinyddiaeth, adrodd a llywodraethu sefydliadol, sut 

mae sefydliadau'n ymateb pan fydd pethau'n mynd o chwith (diwylliant) ac 

ystyried atebolrwydd, gan ddefnyddio offeryn SREC IHI wedi'i addasu, wedi'i 

gryfhau â chydrannau 'sydd wedi’u harwain yn dda'.  

• Deall amrywiad ac effeithiolrwydd mewn mecanweithiau arweinyddiaeth 

sefydliadol, atebolrwydd a llywodraethu mewn gwasanaethau mamolaeth a 

newyddenedigol. 

• Gwerthuso mecanweithiau adrodd cyfredol o'r ward i'r bwrdd ar ddiogelwch, 

dibynadwyedd ac effeithiolrwydd y gwaith o ddarparu gwasanaethau mamolaeth 

a newyddenedigol  

• Deall diwylliant y weithrediaeth a'r bwrdd er mwyn mabwysiadu dulliau gwella 

parhaus mewn gwasanaethau mamolaeth a newyddenedigol er mwyn gwella'n 

gynaliadwy. 

• Deall y diwylliant sefydliadol a'r mecanweithiau atebolrwydd sy'n annog 

diogelwch seicolegol a rhyddid i godi llais. 

• Gwerthuso effeithiolrwydd trefniadau atebolrwydd presennol ym mhob rhan o 

GIG Cymru a rôl sefydliadau a rheoleiddwyr cenedlaethol wrth nodi ac ymateb i 

faterion difrifol. 

• Archwilio ansawdd PMRT/NRIs, gan gynnwys y prosesau ymchwilio ac a oes 

tystiolaeth o ddysgu o ddigwyddiadau a bod y ddyletswydd gonestrwydd yn cael 

ei hyrwyddo ac yn cefnogi trafodaethau agored a thryloyw gyda'r rhai a 

niweidiwyd.  

• Deall sut mae teuluoedd yn cael y manylion diweddaraf, gyda gwybodaeth glir a 

chywir, a sut maent yn cael eu cynnwys ac yn cyfrannu at eu hymchwiliadau. 

• Gwerthuso ansawdd yr ymatebion i ymchwiliadau neu gwynion i benderfynu a yw 

tosturi a charedigrwydd wedi'u canoli ar gyfer menywod, babanod a theuluoedd 

pan fydd pethau'n mynd o chwith. 

• Asesu ansawdd a chysondeb gofal profedigaeth i fenywod a theuluoedd mewn 
gwasanaethau mamolaeth a newyddenedigol.   

Ffrwd Waith 6 - Ymweliadau â safleoedd  

• Mae defnyddio methodoleg 15 cam wedi'i haddasu yn darparu cipolwg amser 

real ar yr amgylchedd mamolaeth a newyddenedigol ac yn darparu argraffiadau 

cyntaf o ofal o safbwynt menywod, teuluoedd a staff, gan alluogi triongli'r hyn a 

welir gyda'r hyn a adroddir.  

• Gwahodd cynrychiolwyr y teuluoedd i gynnal ymweliadau â safleoedd gydag 

aelodau'r panel i werthuso diwylliant ac amgylchedd y gofal. 

• Siarad â staff ar yr ymweliad i gael rhagor o fewnwelediadau i ddiwylliant yr uned 

leol: 

lle mae darpariaeth gofal rhagorol wedi'i nodi ac o ran diogelwch a rheoli risgiau, 

gan waethygu pan fydd pethau'n mynd o chwith. 

 

 

7. Rhanddeiliaid  

Menywod, teuluoedd a chymunedau  

• Menywod sydd â phrofiad byw diweddar o ofal mamolaeth a newyddenedigol 

(gan gynnwys achosion cadarnhaol, negyddol a chymhleth fel marw-enedigaeth, 

genedigaeth gynamserol, anabledd neu farwolaeth newyddenedigol).  

• Partneriaid, teuluoedd a gofalwyr y rhai sydd wedi defnyddio gwasanaethau.  

• Cynrychiolwyr o gymunedau nad ydynt yn cael eu clywed 

yn aml, gan gynnwys ond heb fod yn gyfyngedig i, grwpiau 

mwyafrif byd-eang, teuluoedd LHDTC+, pobl ag 

anableddau dysgu, menywod mudol neu ffoaduriaid a 

menywod sydd â phryderon ynghylch camddefnyddio 

sylweddau neu ddiogelu.  

• Grwpiau eiriolaeth rhieni a chleifion:  

  

Y gweithlu mamolaeth a newyddenedigol  

• Bydwragedd (gan gynnwys bydwragedd myfyrwyr, cymunedol, bydwragedd 

mewn ysbytai, a bydwragedd ymgynghorol)  

• Nyrsys newyddenedigol  

• obstetryddion  

• Neonatolegyddion a phediatregwyr  

• Anesthetyddion a'r gweithlu amdriniaethol 

• Meddygon preswyl a myfyrwyr 

• Arbenigwyr iechyd meddwl amenedigol  

• Gweithwyr Proffesiynol Perthynol i Iechyd  

• Ymwelwyr Iechyd  

• Gweithiwr cymorth mamolaeth   

• Addysgwyr  

  

Arweinwyr clinigol a sefydliadol  

• Cyfarwyddwyr a Phenaethiaid Bydwreigiaeth  

• Cyfarwyddwyr Clinigol gwasanaethau mamolaeth a newyddenedigol  

• Cyfarwyddwyr Gweithredol Nyrsio a Chyfarwyddwyr Meddygol  

• Cadeiryddion a Phrif Weithredwyr sefydliadau iechyd 

• Arweinwyr llywodraethu clinigol  

• Arweinwyr ansawdd a diogelwch   

• Llais, AGIC, AaGIC a'r Colegau Brenhinol - Coleg Brenhinol y Bydwragedd 

(RCM), y Coleg Nyrsio Brenhinol (RCN), Coleg Brenhinol yr Obstetryddion a'r 

Gynaecolegwyr (RCOG), Coleg Brenhinol Pediatreg ac Iechyd Plant (RCPCH), 

Coleg Brenhinol yr Anesthetyddion (RCoA), Cymdeithas y Nyrsys 

Newyddenedigol 

• Rheoleiddwyr proffesiynau iechyd – GMC, NMC, y Cyngor Proffesiynau Iechyd a 

Gofal  

  

8. Llywodraethu  

Mae'r asesiad sicrwydd wedi'i gomisiynu gan Ysgrifennydd y Cabinet dros  

Iechyd a Gofal Cymdeithasol. Bydd yr asesiad sicrwydd yn cael ei arwain gan y 

Cadeirydd Annibynnol, gyda chymorth panel o arbenigwyr a phanel rhanddeiliaid 

sydd â diddordeb mewn gwella ansawdd gwasanaethau mamolaeth a 

newyddenedigol. Bydd tîm prosiect amlddisgyblaethol yn cefnogi'r Cadeirydd.  

  

Bydd yr holl gofnodion a data sy'n ymwneud â'r asesiad sicrwydd yn cael eu prosesu 

yn unol â'r cytundebau rhannu gwybodaeth a'r gofynion diogelu data y cytunwyd 

arnynt.   

  

9. Cyfathrebu   

Bydd yr hyn a ddysgir yn cael ei rannu â byrddau iechyd wrth iddo ddod yn amlwg, 

gan alluogi unrhyw gamau cyflym a allai fod yn ofynnol i wella diogelwch gofal 

mamolaeth a newyddenedigol.   

  

Darperir diweddariadau cynnydd rheolaidd trwy wefan Perfformiad a Gwella GIG 

Cymru.  

  

Bydd yr adroddiad terfynol, yr argymhellion ac asesiadau'r bwrdd iechyd ar gael i'r 

cyhoedd.  

 

10. Amserlen  

 

Asesu  Awst  – Rhagfyr 2025  

Adroddiad Terfynol   Ionawr 2026  

  

  

11. Rheoli Fersiynau  

 

Fersiwn 1 Gorffennaf 2025 Fersiwn drafft ar gyfer ymgynghori â 

theuluoedd a rhanddeiliaid 

Fersiwn 2 Gorffennaf 2025 Diwygiadau yn dilyn ymgynghoriad 

Fersiwn 3 Awst 2025 Diwygiadau yn dilyn ymgynghoriad 

Fersiwn 4 Awst 2025 Diwygiadau yn dilyn ymgynghoriad 

Fersiwn 5 Awst 2025 Drafft wedi'i rannu gydag Ysgrifennydd y 

Cabinet 

Fersiwn 6 Medi 2025 Drafft i gyfarfod cyntaf y panel i'w adolygu 

Fersiwn 7 Medi 2025 Drafft yn dilyn cyfarfod cyntaf y panel 

Fersiwn 8 26 Medi 2025 Wedi'i gymeradwyo gan y Panel Annibynnol 

 


